Ме́сяца  мая  в  11-й  де́нь.
И́же во святы́х оте́ц на́ших равноапо́стольных Мефо́диа и Кири́лла, учи́телей слове́нских.

На  Го́споди  воззва́х,  Сла́ва,  гла́с  6:
Апо́столом единонра́вныя,/ иера́рхов удобре́ние,/ язы́ков слове́нских просвети́тели/ и те́плыя засту́пники,/ прииди́те празднолю́бцы, похва́льными пе́нии воспои́м, глаго́люще:/ ра́дуйся, Кири́лле, Богосло́вия трубо́ златокова́нная,/ та́инство святы́я Тро́ицы подо́бием со́лнечным уясни́вый,/ и те́м злоху́льная уста́ ага́рянская загради́вый:/ ра́дуйся и ты́ с ни́м, Мефо́дие,/ единому́дренно подвиза́выйся,/ моли́твами и зна́мении тому́ споспешеству́я:/ и ны́не, отцы́ всебла́же́ннии,/ не преста́йте моля́щеся о на́с Христу́ Бо́гу,\ ве́рою и любо́вию ва́с велича́ющих.

На  стихо́вне  Сла́ва,  гла́с  8:
Ра́дуйся, дво́ице свяще́нная,/ све́том Богопозна́ния на́с озари́вшая:/ Кири́лле, духо́вныя му́дрости исто́чниче живоно́сный,/ язы́ки слове́нския жа́ждею истаява́ющия напои́вый,/ Мефо́дие, моли́твы чи́стое обита́лище./ Христу́, Ему́же во сла́ве предстоите́, моли́теся приле́жно,/ да ку́пно с ва́ми Его́ велича́ем\ и превозно́сим во вся́ ве́ки.
